[International Business] 
Week 7  -  International capital movement

[ХАЛҚАРО БИЗНЕС] 
7-ҲАФTA –

Халқаро капитал миграцияси

Режа:
1. Халқаро капиталлар миграциясининг моҳияти ва сабаблари.
2. Халқаро капиталлар миграциясининг шакллари.

3. Тўғридан-тўғри хорижий инвестицияларнинг таркиби ва харакати.

4. Трансмиллий компанияларнинг шаклланиши ва халқаро капитални тақсимлашдаги ўрни.
5. Ўзбекистон иқтисодиётига хорижий капитални жалб этиш механизми ва дастаклари
1. Халқаро капиталлар миграциясининг моҳияти ва сабаблари
Халқаро иқтисодий муносабатларда капитални давлатлараро тақсим​лаш иқтисодий ўсишнинг фаол омили бўлиб хизмат қилади. Иқтисодиёт байналминаллашган сари капитал фаолияти миллий доирадан халқаро миқёсга чиқади ва мамлакатлараро капитал экспорти юз беради. Жаҳон хўжалиги ривожланишининг дастлабки босқичларида капитал саноат жиҳатдан ривожланган мамлакатлардан қолоқ мамлакатлар томон йўналтирилган эди. Жаҳон хўжалик тизими алоқалари ривожланган сари капитал ҳаракати умумжаҳон доирасида юз бериб, унинг оқими ҳар томонлама, тўхтовсиз бўлади ва пуллик жамғармаларнинг инвестиция​ларга айланиши капиталнинг халқаро миқёсдаги ҳаракатини билдиради.

Иқтисодий адабиётда халқаро капитал миграциясининг моҳиятини очиб берувчи икки хил ёндашув мавжуд бўлиб, улар орасидаги фарқ қуйидаги сабаблар орқали очиб берилади:

· бозор ва уни ташкил этувчи хўжалик алоқаларининг ривожланиши;

· ушбу алоқаларнинг миллий иқтисодиётнинг ривожланиши ва такомиллашуви билан боғлиқ ролининг ўзгариши.

Биринчи ёндашув тарафдорлари учун халқаро капитал миграцияси – бу ишлаб чиқариш омилларидан бирининг ҳаракатидир. Бунда алоҳида товар ва хизматлар бошқа мамлакатлардаги ишлаб чиқаришнинг иқтисодий афзаллиги туфайли ўша мамлакатлар томон оқиб ўтади. Бозорнинг алоҳида мамлакатлар миллий хусусиятларини ҳисобга олувчи универсал қиммати бу ёндашув тарафдорларининг диққат марказида туради.

Иккинчи ёндашув тарафдорларининг фикрича, халқаро капитал миграцияси ортиқча ишлаб чиқариш, молия ресурсларининг фойда олиш мақсадида хорижга узлуксиз жойлаштирилишидан иборат. Бу ерда бозор субъект сифатида эмас, балки миллий, ҳудудий ва халқаро миқёсда муайян мақсадга эришиш воситаси, объекти сифатида намоён бўлади.

XXI аср бошида иқтисодиётнинг глобаллашуви омилларидан бири капиталнинг мамлакатлар ўртасида ҳаракатланишининг барқарор суръатларда ўсиши ҳисобланади. Товар ишлаб чиқаришнинг муҳим омилларидан ҳисобланган капиталнинг халқаро ҳаракати миллий иқтисодиёт чегараларидан чиқиб, бошқа мамлакатларга кўчади. 

Халқаро капитал миграцияси жаҳон хўжалигини ривожлантиришда муҳим аҳамиятга эга, чунки у мамлакатларнинг ташқи иқтисодий ва сиёсий алоқаларининг мустаҳкамланишига олиб келади, уларнинг ташқи савдо айланмаларини оширади, иқтисодий ривожланишни жадаллаштиради, ишлаб чиқариш ҳажмларини кўпайтиради, ишлаб чиқарилаётган  товарларнинг жаҳон бозоридаги рақобатбардошлигини, импортёр мамлакатлар техник салоҳиятини ўстиради ва мамлакатдаги бандликни оширади.

Капитал миграциясининг сабаблари қуйидагилардан иборат:

· капиталнинг фоиз ставкаси билан белгиланадиган турли чегаравий унумдорлиги;

· фирмаларнинг ўз фаолиятини халқаро диверсификациялаштиришга интилишлари;

· товарларни импорт қилишга халал берадиган ва хорижий таъминотчиларни бозорга кириш учун капитал олиб киришга ундайдиган бож тўсиқларининг мавжудлиги;

· барқарор сиёсий вазият ва қулай инвестициявий муҳит.


Капитал миграцияси жараёнларига қуйидаги омиллар таъсир қилади:

· ишлаб чиқаришнинг ривожланиши ва иқтисодий ўсиш суръатларининг сақлаб турилиши;

· жаҳон иқтисодиёти ва алоҳида мамлакатлар иқтисодиётида амалга оширилаётган чуқур таркибий ўзгаришлар;

· ишлаб чиқаришнинг халқаро ихтисослашуви ва кооперациясининг чуқурлашуви;

· жаҳон иқтисодиётининг трансмиллийлашиши;

· ишлаб чиқаришнинг байналмилаллашуви ва интеграциявий жараёнларнинг ривожланиши;

· бозорларнинг ўта тўйиниши ишлаб чиқаришни кенгайтириш имкониятларини чеклайди;

· ривожланган мамлакатлардаги сотувчилар ўртасидаги кескин рақобат;

· миллий бозорнинг йирик молия-саноат гуруҳлари томонидан монополлаштирилиши;

· ҳаракатдаги технологияларни такомиллаштириш имкониятларининг чекланганлиги;

· саноати ривожланган мамлакатларнинг иқтисодий ўсиш суръатларини, бандлик даражасини, илғор саноат тармоқларининг ривожланишини  сақлаб туриш учун салмоқли ҳажмда капиталларни жалб қилишга йўналтирилган иқтисодий сиёсати;

· халқаро ташкилотлар томонидан халқаро инвестициявий бўшлиқни эркинлаштириш сиёсатининг юритилиши, инвестициявий шерикликнинг универсал меъёрларини ишлаб чиқиш;

· мамлакатлар ўртасида даромадлар ва капиталнинг икки ёқлама солиққа тортилишига йўл қўймаслик ҳақидаги халқаро келишувлар, улар савдо-сотиқнинг ривожланиши ва инвестицияларнинг жалб қилинишига кўмаклашади.


Хорижий инвестициялар жаҳон иқтисодиёти ва халқаро бизнесга қуйидаги тарзда жиддий таъсир кўрсатади:

· капитал экспансияси миллий хўжалик ҳаётини байналмилал​лаштириш миссиясини бажаради;

· капитал экспансияси янги технолгиялар ва “ноу-хау”ларни бутун дунёга тарқатиб, жаҳон бозорларининг диверсификациясини янада чуқурлаштиради, тегишлича, жаҳон ишлаб чиқариши халқаро бозорининг умумий самарадорлик даражасини, унинг рақобатбардошлигини оширади;

· капитал экспансияси ва унинг жаҳон иқтисодиётининг даромадли ўсиш нуқталарига кўчиб ўтиши узоқ истиқболда ишлаб чиқариш шарт-шароитларини тенглаштириш, миллий нархларнинг жаҳон нархларига яқинлашиши, иш ҳақи ва фоиз ставкаларида миллий фарқларнинг йўқолиши тенденциясини юзага келтиради;

· ўзи учун бевосита ёки учинчи мамлакатлар бозорларига чиқиш учун трамплин сифатида барқарор бозорни таъминлаш;

· халқаро корпорацияларнинг турли мамлакатларда ўз “ички бозор”ларининг у ёки бу тармоқларини яратиши натижасида ишлаб чиқариш ва капиталнинг байналмилаллашуви жараёни билан тўлдирилади;

· ўз манфаатларини минтақавий ва юқорироқ халқаро даражадаги давлатлараро муносабатларга киритиш;

· шерик мамлакатларнинг ички ишлари ва давлатлараро муноса​батларига аралашмаслик, тенглик, ўзаро манфаатларни ҳисобга олиш, инвестицияларни қабул қилувчи мамлакатлар миллий анъаналари ва маданий қадриятларини, меҳнаткашлар ҳуқуқларини ҳурмат қилиш бўйича умумэътироф этилган тамойилларга риоя қилган ҳолда халқаро ҳамкорликнинг муҳим омили сифатида халқаро инвестицияларни эътироф этиш.

2. Халқаро капитал миграциясининг шакллари 
Халқаро капитал миграциясининг турли шакллари мавжуд бўлиб, амалиётда улар қатор мезонлар бўйича таснифланади. 

Халқаро амалиётда давлат капитали кўпроқ ссуда шаклида, хусусий ва узоқ муддатли капитал эса – тадбиркорлик шаклида намоён бўлади.

Келиб чиқиш манбаларига кўра халқаро капитал – бу давлат маблағлари  ёки хусусий капитал кўринишида бўлади. Давлат капитали банклар ичида расмий капитал деб ҳам аталади. У давлат бюджетидан хорижга чиқариладиган ёки у ердан ё бевосита ҳукуматлар қарори билан, ёки ҳукуматлараро ташкилотлар қарори билан қабул қилинадиган  маблағлардир.
Шаклларига кўра – бу давлат қарзлари, ссудалар, грантлар (совғалар), ёрдам кўринишида бўлиб, уларнинг халқаро ҳаракати ҳукуматлараро келишувлар билан белгиланади. Халқаро ташкилотларнинг кредитлари ва бошқа маблағлари ҳам шулар қаторига киради. Бироқ ҳар қандай ҳолларда ҳам бу солиқ тўловчиларнинг олувчига турли йўллар билан етиб борадиган пуллари ҳисобланади. 

Хусусий капитал – бу хусусий шахслар томонидан хорижга жойлаш​тириладиган ёки хориждан қабул қилинадиган нодавлат манбалар маблағ​ларидан иборат. Улар таркибига инвестициялар, савдо кредитлари, банкла​раро кредитлаш киради. Улар давлат бюджети билан бевосита боғлиқ бўл​майди, бироқ ҳукумат уларнинг кўчиб юришини  кузатиб туради ва ўз ваколатлари доирасида уларни назорат қилиб, бошқариши мумкин.

Халқаро капитал миграциясининг шакллари тадбиркорлик ва ссуда капитали кўринишида бўлади.

Капиталнинг тадбиркорлик шаклидаги миграцияси учун қуйидаги учта мажбурий белгилар хос бўлади:

· хорижда ишлаб чиқариш жараёнини ташкил қилиш ёки унда иштирок этиш;

· хорижий капитал қўйилмаларининг узоқ муддатлилиги;

· хорижий корхонага ёки унинг бир қисмига мулкчилик ҳуқуқига эга бўлиш.

Юқорида қайд этиб ўтилган хусусиятлар ва иштирок этиш мақсад​ларининг қанчалик амалга ошишига боғлиқ ҳолда тадбиркорлик капиталини четга чиқаришнинг икки тури ажратилади: тўғридан-тўғри ва портфель инвестициялар (ПИ).

ТТХИ – бу хорижий капиталнинг узоқ муддатли киритилиши бўлиб, инвестор ташкил қилаётган фирма акциялари ёки акционер капиталига тўла эга бўлиш ёки камида 10% и хўжалик фаолиятининг таъсирчан назорат қилинишини таъминлайди.

ХВЖ, ИРҲТ (Иқтисодий ривожланиш ва ҳамкорлик ташкилоти) ҳамда БМТ миллий счётлари тизимидаги таърифларга мувофиқ, ТТХИ таркибига қуйидагилар киритилади: 

· компанияларнинг ўз капиталини хорижга чиқариши;

· тўғри инвестор  хорижий корхонадан олган фойдасини унинг фойдасига қайта молиялаштириши;

· капиталнинг  бош фирма ва унинг хорижий корхоналари ўртасида ички корпоратив ўтказмалари.

Иқтисодий адабиётда тўғри инвестицияларнинг тор ва кенг маънодаги таърифлари ажратилади.

ТТХИнинг тор маънодаги таърифи ИҲТТ томонидан берилган бўлиб, бу йўналишнинг базавий методологияси капитал ҳаракатини эркин​лаштириш Кодексида баён этилган: мустаҳкам иқтисодий муносабатларни ўрнатиш ҳамда корхона устидан назорат ҳуқуқини қўлга киритиш мақсадида капитал ва ресурсларнинг трансчегаравий ҳаракати қамраб олинади. Бундай ёндашув асосида инвестор сифатида мазкур мамлакат​нинг норезидентлари ва хорижлик резидентлар майдонга чиқишлари мумкин. Ҳар иккала тоифалар учун тўғридан-тўғри хорижий инвес​тициялар шаклланишининг қуйидаги йўналишлари мавжуд: 

· 100% ли хорижий мулкчиликка асосланган корхона, шуъба компанияси ёки бўлинмасини ташкил этиш ёки кенгайтириш; 

· мавжуд корхонани тўлиқ мулкчиликка сотиб олиш; 

· янги ёки ҳаракатдаги корхонада иштирок этиш; 

· 5 йил ва ундан кўп муддатга қарз бериш.

ТТХИнинг кенг таърифи Жаҳон банки томонидан берилган ва “МИГА”ни (Кўп томонлама инвестицион суғурталаш агентлиги) таъсис этиш ҳақидаги келишувда илк бор тилга олинган; у шунингдек, икки тарафлама кафолатли келишувлар учун ҳам хосдир. Бундай ёндашувда тўғри хорижий инвестицияларга капитал (ёки ресурслар)нинг ҳаракат​ланиши шаклларигина эмас, балки активларнинг (assets) бошқа турлари ҳам киритилади: ҳар хил турдаги мулк ва мулкий ҳуқуқлар, акциядор бўлмаган турдаги инвестициялар (суббитимлар, бошқарув келишувлари, франчайзинг, лицензион битимлар, маҳсулот тақсимоти ва ҳ.к. лар) ҳам киради.

Тўғридан-тўғри хорижий инвестициялаш шакллари ва усулларига тегишли турлича талқинларнинг берилиши жиддий муаммоларни келтириб чиқарди (масалан, НАФТА ва АСЕАН таърифлари шулар жумласидандир) ва амалий муаммоларни ҳал қилишда қатор вариантлар–опцияларнинг вужудга келишига сабаб бўлди. Бу – халқаро инвестициялаш масалалари бўйича музокаралардаги, иқтисодий дипломатиядаги мунозарали муам​молардан биридир.

Портфель инвестициялар – бу капитални хорижий корхоналар қим​матли қоғозларига (корхона устав капиталининг 10% дан кам қисмини) киритиш шаклида олиб чиқиб кетиш бўлиб, инвесторларга улар фаолиятини бевосита назорат қилиш имконини бермайди.

Жаҳон иқтисодиётининг барқарор ривожланиши жараёнида портфел​ли инвестициялар улушининг ортиши табиий ҳолдир. Бу иккита ҳолат билан изоҳланади:

· жаҳонда молия бозорларининг жадал ривожланиши;

· портфель инвестицияларнинг юқори ликвидлилиги билан боғлиқ афзалликлар.

Портфель инвестициялар анча юқори ликвидлиликка эга бўлиб, ҳаракатчан ҳисобланади. Уларни рискли зонадан бойлик орттириш енгилроқ бўлган муҳитга кўчириш қийин эмас. Портфель инвестициялар ишлаб чиқаришни йўлга қўйиш ва профессионал билимларни ошириш учун катта меҳнат талаб этмайди.

Капитални олиб чиқишнинг тадбиркорлик шакли ишлаб чиқариш жараёнларига бевосита алоқадорлиги туфайли кўпинча “иккинчи иқти​содиёт” деб аталади.

Бошқа шакл – ссуда капиталининг ҳаракати миллий ишлаб чиқариш жараёнларига бевосита алоқага эга бўлмасдан қабул қилувчи мамлакатдаги такрор ишлаб чиқариш жараёнига билвосита тарзда таъсир қилиши мумкин. Капиталнинг ссуда шаклидаги миграцияси деганда капитал​нинг барча халқаро ҳаракатланиши тушунилиб, қуйидаги турдаги тўғридан-тўғри хорижий инвестициялар бундан мустасно:

· давлат  ва хусусий заёмлар;

· бошқа мамлакатларнинг облигациялари, хорижий компаниянинг векселлари ва траттини сотиб олиш;

· қарзлар бўйича тўловлар;

· банклараро депозитлар;

· ривожланишга расмий ёрдам.

Халқаро валюта фонди яна бир гуруҳ – “бошқа инвестициялар” гуруҳини ажратади. Бу гуруҳ инвестициялар асосан халқаро заёмлар ва банк депозитларидан ташкил топади. Улар баъзида портфель, баъзида тўғридан-тўғри инвестициялар таркибида бўлиши мумкин.

Баён қилинган схемада замонавий инвестиция амалиётига зид бўлган иккита ҳолат мавжуд.

Биринчидан, у мутлақо мантиққа мос келади ва валюта-кредит муноса​бат​лари позициясида ишлай олади. Бироқ савдо-иқтисодий алоқаларидан инвес​тицияларга боғлиқ турли операциялар келиб чиқади. Улар таркибида турли-туман сервис, маркетинг, бошқарув, технологик ва бошқа операцияларга бе​рил​ган таснифга мос тушмайдиган инвестициявий ҳуқуқларни юзага кел​ти​ра​ди. Улар хорижий инвесторга мулкчилик ҳуқуқини беришни кўзда тутмайди, бироқ мунтазам даромад олиш ҳуқуқини беради (роялти, ренталс ва ҳ.к.).

Иккинчидан, баён қилинган схемада барча шакллар бир маъноли бўлиб, бир чизиққа тортилгандек туюлади. Бироқ илгари олинган ва тақсимланган фойданинг қайта тақсимланиши эмас, балки ҳақиқий ишлаб чиқаришни бошқариш нуқтаи назаридан инвестицияларнинг қандай шакллари муҳимроқ, деган масала долзарб ҳисобланади.

Демак, капиталнинг ҳар бир гуруҳи яна қуйи гуруҳларга ажралиб кетади ва уларни шартли равишда экспорт ва импорт, деб ҳисоблаш мумкин.

Халқаро капитал миграцияси ва унинг ҳар бир гуруҳ доирасидаги миқёси жаҳондаги барча мамлакатларнинг консолидациялашган тўлов баланси маълумотлари, инвестицион позициялари асосида тахминан аниқланади. 
3. Тўғридан-тўғри хорижий инвестицияларнинг таркиби ва харакати
Халқаро компанияларнинг пайдо бўлишига қадар барча хорижий инвестициялар портфель инвестициялар шаклида бўлган. ТТХИ ХХ асрнинг 20-йилларидан бошлаб ривожлана бошлади, аммо бу даврда портфель инвестициялар ҳажми тўғридан-тўғри инвестициялар ҳажмига нисбатан икки баробар кўп эди.

ТТХИнинг аниқ молия-саноат гуруҳлари, халқаро фирмалар, ТМК фаолияти орқали амалга оширилиши уларга муайян устунлик беради. ТТХИни бошқариш портфель инвестицияларга қараганда осон бўлиб, уларнинг “ўйин қоидалари” аниқроқдир. Ушбу ҳолат бозор иқтисодиётини тартибга солишда муҳим аҳамиятга эга.

ТТХИга тааллуқли илк мисоллар XVII асрга бориб тақалади ва Ост-Индия инглиз компанияси фаолияти билан боғлиқдир. Иккинчи жаҳон урушигача инвестицияларнинг асосий ҳажми Европа ва Америка ўртасида ҳаракатланган. 1918–1938 йилларда Американинг “Форд” ва “Дженерал моторс” компаниялари Европа, Лотин Америкаси ва Осиёда биринчи филиалларини очишган. 
Таҳлилий маълумотларга қараганда ТТХИ оқими бир неча ўн йилликлар мобайнида жадал суръатлар билан ўсиб бормоқда. 1914 йилдан Иккинчи жаҳон уруши охиригача бўлган муддатда хорижий инвестициялар ҳажми 30% га кўпайган ҳолда, кейинги 10 йил мобайнида икки баробар ўсган. ХХ асрнинг 60-йилларининг ўрталаридан бошлаб кейинги 25 йил мобайнида эса ушбу кўрсаткич 4 маротабага ошган. 

Сўнгги қирқ йил ичида ТТХИ ҳажмининг барқарор суръатларда ўсиши натижасида уларнинг жаҳон ялпи ички маҳсулотидаги улуши саккиз бараварга ошди ва ҳозирда 34,3% ни ташкил этади. Ҳозирда ТТХИ ички инвестициялар ва ташқи савдога қараганда жадалроқ суръатларда ривожланмоқда. ТТХИ жаҳон хўжалиги глобаллашувининг асосий омилига айланди. ТТХИ фаоллашувининг сабаблари ва ҳаракатлантирувчи кучлари қуйидагилардан иборат:

· ТТХИ ёрдамида миллий бозорларда монополистик фойда олишнинг мумкинлиги;

· ташқи савдога нисбатан қўшимча  фойда олиш имконияти;

· ТМКнинг ТТХИнинг элтувчилари сифатида майдонга чиқиши;

· ТТХИга нисбатан ривожланаётган мамлакатлар эҳтиёжининг кескин ўсиши;

· реципиент-мамлакатларда ТТХИни жалб қилишни рағбатлантирувчи механизмларининг шаклланиши.

Жаҳоннинг аксарият мамлакатлари амалда хорижий инвестицияларни экспорт ва импорт қилувчилар ҳисобланишади. Чунки, ТТХИ асосан ТМК орқали амалга оширилади. Шунинг учун ТТХИнинг таркибини хорижий капитални жалб қилувчи ва капитални четга чиқарувчи мамлакатларга гуруҳлаган ҳолда таҳлил қилиш мақсадга мувофиқдир. 

ТТХИ оқимининг йўналишлари мамалакатларнинг иқтисодий ривож​ланиш даражасига боғлиқ ҳолда белгиланади. ТТХИни асосан жалб этувчи ва чиқарувчи мамлакатлар саноат жиҳатдан тараққий этган мамлакатлар ҳисобланишади ва уларнинг ҳиссасига ТТХИ йиллик оқимининг 80% и тўғри келади. Бундан ташқари, жамғарилган ТТХИнинг аҳоли жон бошига тўғри келувчи миқдори бўйича ҳам ривожланган мамлакатлар етакчи мавқега эга. Мисол учун, 2013 йилда Россияда ушбу кўрсаткич 500 долларга тенг бўлгани ҳолда, Буюк Британия ва АҚШда мос равишда 25,0 ва 15,6 минг долларга тенг бўлди.

Жаҳон молиявий-иқтисодий инқирози таъсирида 2008 йилда 2007 йилга нисбатан ТТХИни жалб этиш ва четга чиқариш ҳажми жаҳон бўйича тегишлича 14,2 ва 13,1% га қисқарган. Ушбу кўрсаткич ривожланган мамлакатларда ҳам салбий тенденцияга эга бўлиб, мутаносиб равишда 29,2 ва 16,7% ни ташкил этган. Бу даврда ривожланаётган ва ўтиш иқтисодиёти мамлакатларида ТТХИни жалб этиш ва олиб чиқиш ҳажми ўсиш тенденциясига эга бўлган. 

Халқаро капиталлар ҳаракатидаги жиддий ўзгаришлар АҚШдаги ипотека кредити инқирози таъсирида молия бозорларидаги шарт-шароитларнинг ёмонлашуви ва инфляция эҳтимолининг кучайишига олиб келди. 

АҚШ, Буюк Британия, Япония, Германия, Франция каби мамлакатлар халқаро бозордаги асосий инвесторлар бўлиб, ТТХИ таклифини шакллантирадиган мамлакатлар ҳисобланадилар. Шунга қарамасдан охирги йилларда ривожланган мамлакатларнинг ТТХИнинг глобал оқимидаги улуши қисқариб бормоқда. Жумладан, 1980–2013 йилларда хорижга чиқарилган жами ТТХИнинг 94,5% и, жалб этилаётган ТТХИнинг 86,1% и ривожланган мамлакатлар ҳиссасига тўғри келган бўлса, бу кўрсаткич 2013 йилга келиб мос равишда 60,8 ва 39,0% ни ташкил этди. 

Таҳлиллар кўрсатишича, ривожланаётган мамлакатлар иқтисодиёти АҚШ ва Европа банк тизими билан бевосита узвий боғланмаганлиги боис инқироздан жиддий зарар кўрмади. Ривожланаётган мамлакатлар ва ўтиш иқтисодиёти мамлакатлари илк маротаба ТТХИ глобал оқимининг ярмидан ортиғини жалб этишди. Ушбу мамлакатлардан ТТХИ олиб чиқиш илк маротаба рекорд ҳажмга етди ва уларнинг аксарият қисми Жануб мамлакатларига йўналтирилмоқда. 

Таҳлиллар кўрсатишича, жаҳон иқтисодиётида 2010 йилдан ривож​ланаётган мамлакатлар ТТХИларни жалб қилиш ҳажмининг ярмидан ортиғини ўзлаштирдилар. ТМКлар эса бу мамлакатларда лойиҳаларни инвестициялаш ва маҳсулот бозорларини ўзгартиришда фаол қатнашмоқдалар. Ривожланаётган ва ўтиш иқтисодиёти мамлакатлари илк бор 2010 йилда глобал ТТХИ оқимининг ярмидан ортиғини ўзлаштирдилар. 

2013 йилда жаҳондаги энг йирик 20 та инвесторлар таркибига ўнта ривожланаётган ва ўтиш иқтисодиёти мамлакатлари кирди. Шу билан бирга ривожланган, жумладан, Европа мамлактларининг инвес​тицион фаоллиги пасайиш тенденциясига эгалиги кузатилмоқда. Юқоридаги ҳолатга қарамасдан, улар ҳиссасига ҳозирга қадар энг юқори кўрсаткич ҳисобланган 2007 йилга нисбатан жами ташқи инвестиция​ларнинг ярми тўғри келмоқда. 

Таҳлиллар кўрсатишича, анъанавий равишда ривожланаётган мам​лакатлар ТТХИни жалб этувчилар ҳисобланишади. ХХ асрнинг иккинчи ярмидан бошлаб эса ривожланган мамлакатлар ТТХИнинг катта қисмини ўз иқтисодиётларига жалб этиш тенденциялари кузатилмоқда. 

Ривожланаётган мамлакатлар таркибида ТТХИ учун қулай инвестиция муҳитини яратган мамлакат Хитой ҳисобланади. Масалан, 2013 йилда мамлакат ҳиссасига жами жалб этилган ТТХИнинг 8,3% и (123,9 млрд. долл.), 2012 йилда эса 9,1% и тўғри келган. Хитой иқтисодиётига ТТХИ ХХ асрнинг 80-йилларидан юқори суръатларда кириб кела бошлаган. 1980 йилда Хитой иқтисодиётида жамғарилган ТТХИ 1 млрд. долларни, 10 йилдан кейин 21 млрд. долларни, яна 10 йилдан кейин эса 193 млрд. долларни ташкил этган. Охирги йилларда ушбу кўрсаткич 1,5 мартага ортган ва ҳозирда 293 млрд. долларга тенг деб, баҳоланмоқда.

Таҳлиллар кўрсатишича, Хитой ва Ҳиндистон мамлакатлари иқтисодиётининг иқтисодий ўсиш суръатлари кўпроқ ички омилларга таянади. Жумладан, ЯИМда ТТХИнинг улуши (валютанинг харид қобилияти бўйича) Ҳиндистонда 0,3% дан, Хитойда эса 1% дан ошмайди. Иккала мамлакатда ҳам ички талабнинг ЯИМнинг қўшимча ўсиш суръатларидаги ҳиссаси 90% дан кам эмас. Шу билан бирга Хитой ҳукуматининг инқирозга қарши кураш дастурларида асосий эътибор 800 млн. киши қишлоқларда яшовчи аҳолининг ички талабини кенгайтиришга қаратилган. Ушбу вазифа кўчмас мулк, автомобиллар ва истеъмол кредитлари бозорини ҳар томонлама ривожлантириш ёрдамида ҳал этилиши режалаштирилган. 

Ҳиндистон иқтисодиётининг жадал суръатларда ўсиши хорижий инвесторлар ишончининг ортиши ва кириб келаётган ТТХИ миқдорининг кўпайишига олиб келди. Аҳоли даромадларининг мунтазам ўсиб бориши маҳсулотларни сотиш бозорларини излаётган инвесторлар учун мамлакатнинг инвестицион имкониятларини оширди. Жумладан, мамлакатга Walt-Mart, General Motors, IBM, Toyota, Nissan каби йирик инвесторлар кириб келди. Жумладан, Ҳиндистон иқтисодиётига 2013 йилда 28,1 млрд. доллар ТТХИ жалб этилган.

Бразилия Лотин Америкасидаги энг йирик ТТХИни жалб этувчи мамлакат ҳисобланади ва 2013 йилда 64,0 млрд. доллар миқдорида ТТХИ киритилган. 

Реципиент-мамлакатларнинг умумий сони муттасил ошиб бормоқда. ТТХИни жалб қилувчи мамлакатлар қаторига Малайзия, Мексика, Ҳиндистон, Чили, Индонезия қўшилди. Мазкур мамлакатларда иқтисодий ўсиш, саноат ишлаб чиқариш ва технологик тараққиёт хорижий капиталдан унумли фойдаланиш билан узвий боғлиқдир. 

ТТХИнинг тармоқ таркиби ХХ асрдан бошлаб қуйидагича босқичма-босқич ўзгариб борди:

Таркибий ўзгаришларнинг биринчи босқичи ХХ асрнинг биринчи ярмини қамраб олди ва ТТХИ асосан табиий ресурсларни ўзлаштиришга қаратилди.

Иккинчи босқич ХХ асрнинг 50–80-йилларини қамраб олади. Ушбу даврда корпорациялар ўз стратегияларини хомашёни оддий қайта ишлашдан тайёр маҳсулотни ишлаб чиқаришга йўналтира бошладилар. Хитой ТТХИни ушбу йўналишда жойлаштиришнинг намунаси бўлиб  хизмат қилади. Бугунги кунда Хитой жаҳон тайёр маҳсулотлар ишлаб чиқаришнинг муҳим марказига айланиб бормоқда.

Учинчи босқич ХХ асрнинг 90-йилларидан ҳозирга қадар давом этмоқда. Бу даврда йирик хорижий капитал реципиент-мамлакатлар бозорларида банклар, суғурта компаниялари, транспорт фирмалари ва бошқа компанияларнинг сервис хизматлари сифатида жойлаштирила бошланди.  Прогнозларга қараганда яқин келажакда сервис хизматларини кўрсатиш ҳажми саноат ва бирламчи секторнинг ишлаб чиқариш ҳажмига қараганда жадал суръатларда ривожланиши кутилмоқда. ТТХИни жадал суръатларда жалб қилиш йўлига ўтган Ҳиндистон сервис хизматлари бозорини барқарор суръатларда ўзлаштириб бормоқда.

4. Трансмиллий компанияларнинг шаклланиши ва халқаро капитални тақсимлашдаги ўрни
Барқарор суръатларда ривожланаётган трансмиллийлашув жараёни замонавий жаҳон иқтисодиётининг муҳим хусусияти ҳисобланади. Ушбу жараённинг асосий ҳаракатлантирувчи кучи халқаро корпорациялардир. Халқаро корпорациялар савдо, инвестициялаш ва замонавий техно​логия​ларни элтувчилар сифатида жаҳон иқтисодиётининг муҳим субъектларига айланишди. 

Халқаро иқтисодий глобаллашувнинг асосий ҳаракатлантирувчи кучи халқаро корпорациялар ҳисобланади. Халқаро корпорациялар ички корпоратив меҳнат тақсимотини анъанавий меҳнат тақсимотининг халқаро даражасига олиб чиқишган. Жаҳон иқтисодиётининг глобаллашув жараёни штаб-квартираси қабул қилувчи мамлакатдан ташқарида бўлган фирмалар томонидан назорат қилинадиган ва бошқариладиган халқаро ишлаб чиқаришга бевосита боғлиқ. Халқаро корпорацияларнинг умумий назора​тида бўлган ушбу фаолият жаҳон ЯММ ишлаб чиқариш ҳажмининг тахминан 25 фоизини ташкил қилади. Ушбу ишлаб чиқаришнинг 1/3 қисми қабул қилувчи мамлакатларда жойлашган.

Жаҳон иқтисодиёти амалиёти кўрсатишича, ишлаб чиқаришнинг интеграциялашув жараёни халқаро корпорацияларни ташкил қилиш моделларига таянади.

Халқаро корпорацияларнинг вужудга келиши ТТХИ билан боғлиқдир. Жаҳон амалиётида ТМКга турли мамлакатларда ТТХИни амалга оширадиган йирик корпорациянинг таркибий-ташкилий шакли сифатида қаралади. Хорижий корхонанинг ташкил этилиши тўғридан-тўғри хорижий инвестициялаш фаолияти натижаси бўлиб, унда инвестор-норезидент капиталнинг 50% дан кам бўлган қисмига эгалик қилади. Шуъба фирмада унинг улуши 50% дан ошади, хорижий филиал эса тўлиқ унга тегишли бўлади.

Иқтисодий адабиётда халқаро корпорацияларнинг икки хил шакли фарқланади: трансмиллий ва кўпмиллатли корпорациялар. 

Ғарб иқтисодий адабиётида халқаро монополистик уюшмаларнинг кўпмиллатли, халқаро, трансмилиий ва глобал каби турлари фарқланади. 

Россиялик иқтисодчилар ТМК – бу хорижий активларга эга бўлган миллий монополиялардир деган тавсиф берадилар. Уларнинг ишлаб чиқариш ва савдо-сотиқ фаолияти миллий давлат чегарасидан чиқиб кетади. АҚШда корпорация деб ҳиссадорлик жамиятларига айтилади. Замонавий ТМКнинг кўпчилиги Америка компанияларининг экспансияси туфайли вужудга келганлиги сабабли, бу атама жаҳон мамлакатлари иқтисодиётига кириб келди.
ТМКнинг ҳуқуқий режими ташкил топган филиаллар ва шуъба корхоналар орқали турли давлатларда фаолият юритишни назарда тутади. Бу компаниялар нисбатан мустақил бўлган ишлаб чиқариш ва тайёр маҳсулотларни сотиш, илмий тадқиқот, истеъмолчиларга  хизмат кўрсатиш хизматларига эгадирлар. Умуман, улар ягона ишлаб чиқариш-сотиш мажмуини ташкил этиб, бу мажмуада ҳиссадорлик капиталга фақат таъсисчи давлат эгалик қилади. Шунингдек, филиал ва шуъба корхоналар аралаш корхоналар бўлиши ва уларда миллий капитал устунлик қилиши ҳам мумкин.

Кўпмиллатли корпорациялар – ишлаб чиқариш ва илмий тадқиқот ишлари асосида бир неча давлат миллий корпорацияларини бирлаштирувчи халқаро корпорациялар. Бунга 1907 йилдан буён фаолият кўрсатиб келаётган Буюк Британия–Нидерландиянинг «Рояль-Датч Шелл» концернини мисол сифатида келтириш мумкин. Ушбу компаниянинг ҳозирги кундаги  капитали 60:40 нисбатда тақсимланган.

Бирлашган Миллатлар Ташкилотининг (БМТ) ТМК бўйича комиссияси халқаро компанияга қуйидагича тавсиф беради:

· юридик шакли ва фаолият соҳасидан қатъи назар, икки ёки ундан ортиқ мамлакатларда хўжалик субъектларига эга бўлган;

· битта бошқарув маркази орқали умумий стратегияни амалга ошириш ва мувофиқлаштирилган сиёсат юритишга имкон берувчи қарорлар қабул қилиш тизими доирасида иш олиб борадиган;

· мулкчилик орқали бир-бирига боғланган алоҳида хўжалик субъекти сифатида, бунда хўжалик субъектларидан биттаси ёки ундан кўпроғи бошқаларининг фаолиятига билимлар, ресурслар ва масъулиятни бошқалар билан биргаликда фойдаланиш орқали жиддий таъсир кўрсата олади.

Жаҳон амалиётида халқаро корпорациялар дейилганда жаҳон товар ва ишлаб чиқариш омиллари бозорларига сезиларли даражада таъсир кўрсатувчи йирик компаниялар тушунилади. Уларга қуйидагилар киради:

· йиллик сотиш ҳажми 1 млрд. доллардан кам бўлмаслиги;

· умумий молиявий айланма маблағларининг бешдан бир қисмидан учдан бир қисмигача хориждаги операциялар улушига тўғри келиши;

· хориждаги активлар улуши 25% дан кам бўлмаслиги;

· камида олтита мамлакатда филиалларга эга бўлишлиги.

Шундай қилиб, халқаро корпорацияларнинг асосий хусусияти тўғридан-тўғри хорижий инвестицияларни амалга ошириш жараёнидир.

XIX аср охирида вужудга келган халқаро корпорациялар эволюцион ривожланишнинг узун йўлини босиб ўтди, бу жараёнда уларнинг шакл​лари ва фаолият соҳалари устуворликлари, ички корпоратив тузилма ва стратегия ўзгариб борди.

Ривожланган мамлакатлар иқтисодиётида корпоратив бирлашма​ларнинг ўзаро ташкилий-хўжалик алоқалари асосида трансмиллий молия-саноат гуруҳларини (МСГ) барпо этишнинг турли шакллари мавжуд.

МСГ жаҳон иқтисодиётини халқаро ишлаб чиқаришга айлантириб, барча йўналишлар бўйича илмий-техника тараққиётининг жадал ривожла​нишини таъминлади. Улар таркибига маҳсулотнинг техник даражаси ва сифати, ишлаб чиқариш самарадорлиги, менежмент шаклларининг такомиллашуви, корхоналарни бошқариш каби йўналишларни киритиш мумкин. МСГ ўнлаб мамлакатларда ўз шуъба корхоналари ва филиаллари орқали ишлаб чиқиладиган ягона илмий-ишлаб чиқариш ҳамда молия стратегияси бўйича фаолият олиб борадилар. МСГ улкан илмий-ишлаб чиқариш ва бозор салоҳиятига эга бўлиб, жаҳон иқтисодиётининг барқарор суръатларда ривожланишини таъминлайди.

ТМК тарихан қисқа вақт ичида “янги индустриал мамлакатлар”нинг жадал суръатларда ривожланишида муҳим омил бўлди. Халқаро корпора​циялар шаклланган даврдан бошлаб ўз ривожланиш стратегияларига эга бўлиб, қуйидаги белгилар улар учун хосдир:

· ишлаб чиқаришни хорижий хомашё билан таъминлаш;

· хорижий бозорларда ўз филиаллари ёрдамида мустаҳкам ўрин эгаллаш;

· ишлаб чиқаришни харажатлар нисбатан паст бўлган мамлакатларда жойлаштириш;

· ишлаб чиқариш, савдо ва молия фаолиятини диверсификациялаш.

5 Ўзбекистон халқаро капиталлар миграцияси жараёнида
Ўзбекистон Республикасида хорижий инвестицияларни жалб қилишни жадаллаштиришга йўналтирилган фаол сиёсат олиб борилмоқда. Миллий валютанинг жорий операциялар бўйича конвертациясининг таъминланиши ҳамда ислоҳотларни амалга ошириш стратегияси Ўзбекистонда иқтисодиётни янада эркин​лаштириш ва хорижий капитал иштирокидаги лойиҳаларни амалга ошириш учун қулай асосни шакллантиради.

Республикамизда хорижий инвесторлар учун ҳуқуқий кафо​латлар ва имтиёзларнинг кенг қамровли тизими шакллан​тирилган. Бу тизим «Хорижий инвестициялар тўғри​сида»ги, «Инвестицион фаолият тўғрисида»ги, «Хорижий инвесторлар ҳуқуқларини ҳимоя қилиш кафолати ва чоралари тўғрисида»ги ва «Қимматли қоғозлар бозорида хорижий инвесторлар ҳуқуқларини ҳимоя қилиш тўғрисидаги» қонунларга асосланган. Ушбу қонунлар хорижий инвесторларнинг тенг ҳуқуқли ва адолатли шарт-шароитда фаолият олиб боришини таъминлайди. Бундан ташқари, хорижий инвес​тицияли корхоналар фаолиятини рағ​батлантириш мақса​дида солиқ имтиёзлари ва преферен​цияларни ўз ичига олувчи қўшимча чора-тадбирлар тизими ишлаб чи​қилган.

Ўзбекистон Республикасида хорижий инвесторлар фаолияти 1998 йил 30 апрелда қабул қилинган «Хорижий инвесторларнинг хуқуқлари кафолатлари ва ҳимоялаш чоралари тўғрисида»ги Ўзбекистон Республикаси Қонуни билан кафолатланади. 

Хорижий инвесторлар ҳуқуқларини кафолатлашда давлат масъул орган ҳисобланади. Хусусан, Адлия вазирлигига хори​жий инвесторлар ва хорижий инвестицияли корхоналарга нисбатан назорат қилиш органлари, маҳаллий ҳокимият ва бошқарув идораларининг инвесторлар ҳуқуқларини бузувчи қа​рор​ларини тўхтатиб қўйиш, тегишли давлат ва бошқарув органларига бундай қа​рорларни бекор қилиш борасида таклифлар киритиш ҳуқуқи берилган. Бун​дай ёндашув хорижий инвесторлар фаолияти билан боғлиқ муносабатларда қонун устуворлигини таъминлашда муҳим аҳамият касб этади.

Ривожланаётган мамлакатларда кенг қўлланилаётган яна бир рағбатлантирувчи чора шундан иборатки, агар мамлакатдаги кейинги қонун ҳужжатлари инвестициялаш шарт-шароитларини ёмонлаштирса, унда хорижий инвесторларга нисбатан инвестициялаш санасида амал қилган қонун ҳужжатларини инвестициялаш вақтдан бошлаб маълум бир муддатга қўллаш кафолатланади. Ушбу чора Ўзбекистон Республикаси қонунчи​лигида ҳам ўз аксини топган бўлиб, хорижий инвесторларга инвестициялаш санасида амал қил​ган қонун ҳужжатларини инвестициялаш вақтидан бошлаб ўн йил мобайнида қўллаш кафолати берилади. Хорижий инвестор ўз хоҳишига кўра янги қонун ҳужжатларининг инвестициялаш шарт-шароитларини яхшилайди​ган қоидаларини қўллаш ҳуқуқига эгадир.

Хорижий инвесторнинг Ўзбекистон Республикасида олган даро​мадлари унинг хоҳишига кўра, Ўзбекистон Республикаси ҳу​дудида реинвестиция қилиниши ёки бошқа ҳар қандай усулда ишлатилиши мумкин. Жумладан, Ўзбекистон Республикасига тўғридан-тўғри хорижий инвестицияларни жалб этиш ва уларни репатриация қилиш, тўғридан-тўғри хорижий инвестицияларни амалга ошириш муносабати билан олинган ҳуқуқлардан фойдаланиш чекловларсиз амалга оширилади. Ушбу қулайлик миллий валютамизнинг эркин конвертацияланиш имконияти жорий опе​рациялар билан чекланган шароитда хорижий инвесторлар фаолиятини рағбатлантирувчи муҳим омил ҳисобланади.

Умуман, хорижий инвесторларга бериладиган асосий кафо​латларнинг тўлиқ бўлмаган рўйхати қуйидагилардан иборат: 

1. Ўзбекистон Республикасидаги хорижий инвестициялар национали​зация ва реквизиция қилинмайди. 

2. Хорижий инвесторларга фаолияти натижасида олинган фойда ва бошқа маблағларни ҳеч бир чекловларсиз чет эл валютасида хо​рижга ўтказиш кафолатланади. Шунингдек, импорт бўйича олиб ки​рилаётган хомашё, бутловчи буюмлар ва замонавий техноло​гия​лар​дан олинган тушумни чет эл валютасига айирбошлаш таъминлана​ди.

3. Чет эллик жисмоний ва юридик шахсларга давлат мулкини хусусийлаштириш жараёнида, шу жумладан кўчмас мулк олди-сотдисида эркин қатнашиши кафолатланади.

4. Хорижий инвестицияли корхоналар ўзлари ишлаб чиқар​ган маҳсулотни лицензиясиз экспорт қилиш, ўз ишлаб чиқариш эҳтиёжлари учун маҳсулотни импорт қилиш ва қўшма корхо​наларнинг устав фондига ҳисса қўшиш учун бож тўламасдан мулк олиб киришга ҳақлидир. 

Ўзбекистон Республикаси Солиқ ва Божхона кодекслари, Президент, фармонлари ва қарорлари, Вазирлар Маҳкамасининг қарорлари орқали хорижий инвесторлар учун имтиёзларнинг кенг тизими яратилган. 

Хорижий инвесторлар ва халқаро молия институтларини Ўзбекистонда яратилган қулай инвестиция муҳити ҳамда мамлакат иқтисодиётига инвестиция сарфлашнинг потенциал имкониятлари тўғрисида кенг хабардор қилишни ташкил этиш, корхоналарни модернизация қилиш, техник ва технологик қайта жиҳозлаш учун хорижий инвестициялар ва кредитларни жалб этиш ҳамда ўзлаш​тириш жараёнида давлат ва хўжалик бошқаруви органла​рининг фаолиятини аниқ-пухта мувофиқлаштиришни таъминлаш мақса​дида 2008 йил 24 июлда Ўзбекистон Респуб​ликаси Президентининг “Хорижий инвестициялар ва кредит​ларни жалб этиш ҳамда ўзлаш​тириш жараёнини такомил​лаштириш чора-тадбирлари тўғриси​да”ги ПҚ-927-сонли Қарори қабул қилинди. 

Ушбу қарорда “Хорижий инвестициялар ва кредитларни жалб этиш ва ўзлаштириш тартиби тўғрисидаги Низом” ва “Хорижий ин​вестициялар ва кредитларни жалб этиш жараёнида лойиҳалар та​шаббускорлари ва давлат органларининг ўзаро ҳамкорлик қилиш” Схемаси берилган бўлиб, унда хорижий инвесторлар фаолиятини бошқариш, уларга кўмак бериш тизими кўрсатиб берилган. Президент қарорига мувофиқ Ўзбекистон Республи​каси Иқти​содиёт вазирлиги хорижий инвестициялар ва кредит​ларни жалб этиш бўйича қарорларни кўриб чиқиш, муҳокама этиш ва қабул қилишда, ҳар йилги Инвестиция дастурларини, шунингдек, тармоқлар ва мам​лакат минтақаларини ривожлан​тиришнинг ўрта муддатли дас​тур​ла​рини тайёрлаш​да етакчи бўғин ҳисобланади, унинг зиммасига маз​кур масалаларни ҳал этишда идоравий мансублигидан қатъи назар, бар​ча хўжалик юритувчи субъектлар фаолиятини мувофиқлаштириш масъулияти юк​ланади.
Назорат саволлари

1. Халқаро капитал миграциясининг сабаблари нима​лардан иборат?

2. Халқаро капитал миграцияси ҳолатини қандай кўрсаткичлар билан тавсиф​ланади?
3. Халқаро капитал миграциясининг қандай шакллари мавжуд?

4. Тўғридан-тўғри ва портфель инвестицияларнинг фарқи нимадан иборат?

5. Тўғридан-тўғри хорижий инвестицияларнинг кескин ўсишининг сабабларини кўрсатинг.

6. Халқаро капитал миграциясини тартибга солиш зарурияти нима​лардан иборат?

7. Халқаро капитал миграцияси ҳаракатини тартибга солувчи қандай молиявий ташкилотларни биласиз?

8. Хорижий инвестициялар ҳаракатини тартибга солувчи қандай минтақавий молиявий ташкилотларни биласиз?

9. Ўзбекистонга хорижий инвестицияларни жалб этиш​нинг инсти​туционал асослари нималардан иборат?

10. Ўзбекистон иқтисодиётига жалб этилаётган хорижий инвести​циялар қандай таркибга эга?  

